
01 Pripremila: Aleksandra Đukić

NOVOSTI

stipendista!
2207

Direktor Fondacije Hastor Seid Fijuljanin započeo je mjesečni online sastanak obraćanjem studen-
tima stipendistima i malim podsjetnikom na razvoj same Fondacije od njenog osnivanja do danas. 

Od početnih 304 stipendista 2006. godine Fondacija Hastor danas je dosegla impre-
sivnu brojku od 2207 stipendista koji svojim volonterskim aktivnostima doprinose loka- 
lnim zajednicama i čitavoj Bosni i Hercegovini. Direktor Fondacije je istakao da će se broj stipendista i da-
lje povećavati te da se silno radujemo novim snagama koje će našu porodicu činiti ponosnom i sretnom. 

Mjesečni sastanak  
stipendista
Anksioznost: kako je savladati?
Studenti stipendisti Fondacije Hastor su 
na ovomjesečnom online sastanku koji 
je održan 23. jula 2021. godine imali prili-
ku slušati o značajnoj temi koju im je pre- 
dstavio stipendista Said Kamenica, a ve-
zana je za anksioznost i prevazilaženje 
iste. Danas smo svi, manje-više, izlože-
ni stresu koji se direktno može dovesti u 
vezu s pojmom anksioznosti te je zbog 
toga ova tema izuzetno bitna i značajna.

Nakon obraćanja direktora, ovomjesečni sastanak nastavili smo predavanjem koje je održao stipendista 
Said Kamenica. Said je na početku upitao stipendiste koliko su upoznati s terminom anksioznost. S obzi-
rom na to da među studentima stipendistima ima i onih koji studiraju psihologiju, lako smo došli do defi-
nicije ovog pojma i do stručnog mišljenja naših stipendista. U nastavku smo se upustili u jednu kvalitetnu 
diskusiju o ovoj temi s kojom se često, nažalost, i sami možemo susresti. Početak škole, ispitni rokovi, javni 
nastupi, selidba... samo su neki od uzroka stresa kod mladih, a posebno je to izraženo danas za vrijeme 
pandemije. Said nam je detaljno objasnio vrste anksioznih poremećaja te načine na koje ih možemo pre-
vazići. Iako je svako od nas drugačiji i ne postoji univerzalni lijek za anksioznost, ipak nam je predavač Said 
preporučio savjete za smanjenje stresa kao što su boravak u prirodi, redovna fizička aktivnost, meditacija 
i samorefleksija te smanjen unos kofeina. Stipendisti su razgovarali o svojim iskustvima sa stresom za 
vrijeme ispitnih rokova i načinima na koji oni prevazilaze stres i tremu. 

Sastanak smo završili dodatnim savjetima za suzbijanje anksioznosti i lijepim virtuelnim pozdravima 
do sljedećeg druženja studenata stipendista. Na sastancima sa studentima stipendistima vrijeme kao 
da leti te se radujemo i s nestrpljenjem iščekujemo sljedeći sastanak.

UČENICI GENERACIJE

Moj najveći uspjeh jeste upravo činjenica da 
sam stipendista Fondacije Hastor. Dio Fonda-
cije postala sam prije nepune tri godine i sma-
tram da sam do danas upravo uz pomoć Fo- 
ndacije postala bolja verzija sebe, naučila 
kako da gradim svoju ličnost, kako da po-
mognem svojoj okolini, kako da nedosanjane 
snove učinim stvarnim. Volontiranje u Fonda-
ciji pomoglo mi je da razvijam svoje socijalne 
sposobnosti i da se edukujem o raznim te-
mama. Fondacija je bila ta koja mi je pružila 
nesebičnu podršku onda kada sam je najviše 
trebala i bez sumnje to radi i dan danas. Pono-
sna sam što sam kao dio lokalne grupe stipe- 
ndista Fondacije Hastor iz Čelića uspjela po-
moći u realizaciji nekoliko humanitarnih akci-
ja i obradovati svoje sugrađane. 

Amra Forić

Amra dolazi iz Čelića i završila je Mješovitu sre-
dnju školu u Čeliću, smjer Medicinska sestra – 
– tehničar. Upisala je studij medicinsko–labora-
torijske dijagnostike u Tuzli. 

Tokom srednje škole trudila se biti uključena u što 
više vannastavnih aktivnosti kako bi radila na vla-
stitoj edukaciji i napredovanju. Pored naklonosti ka 
medicini, posebne emocije gaji prema fotografiji, i 
shvatila je da je fotografija nešto čime se voli bavi-
ti u slobodno vrijeme. Sasvim spontano, postala je 
fotograf amater koji uvijek teži fotografisati iskrene 
emocije te tako pomoći ljudima oko sebe u stvara-
nju najljepših uspomena. Prošlog ljeta imala je pri-
liku sudjelovati na fotografskom konkursu na temu 
„Život poslije korone“ te je uspjela osvojiti drugo 
mjesto.

Drugim stipendistima je poručila: 

Idite samopouzdano u smjeru svojih snova i trudite se ostvariti ih. Također, postoji jedna meni posebno 
draga rečenica koju je rekao Meša Selimović i smatram da je vrijedna pažnje – “I lupi mi šamar, onaj 
najjači, kad počnem da kukam nad životom i kad počnem da žalim sebe. Pokaži mi prstom ono što 
imam, pokaži mi one koji to nemaju. Ne tražim ništa, samo me podsjeti da dišem i da ima i onih koji ne 
dišu više.”

UČENICI GENERACIJE

Uložila sam mnogo truda, bilo je odri-
canja, i veliki broj neprospavanih noći. 
S obzirom na to da Fojnica nije mjesto 
gdje sam odrasla, vrijeme provedeno tu 
za vrijeme srednje škole bilo je veoma 
uzbudljivo. U dubini sebe nosim istra-
živački duh, a Fojnica, ta prastara bo-
sanska sehara, ponudila mi je raznolik 
historijski, ali i geografski sadržaj koji je 
upotpunio moje slobodno vrijeme tokom 
četverogodišnjeg školovanja. Fojnički 
samostan, stara Atik džamija, mnogi vi-
dikovci, ali i nezaboravno Prokoško jeze-
ro samo su neki od sadržaja koje Fojnica 
nudi.

Mahira Amidžić

Naša Mahira Amidžić dolazi iz Kaknja i ma-
turantica je Srednje mješovite škole „Zijah 
Dizdarević“ u Fojnici, gdje je stekla zvanje 
medicinske sestre – tehničara. S namjerom 
da se nastavi baviti ovim ili sličnim huma-
nim zanimanjem, upisala je Stomatološki 
fakultet s klinikama u Sarajevu. 

Posvećen rad i trud donijeli su joj titulu učeni-
ka generacije u osnovnoj, a sada i u srednjoj 
školi. 

Drugim stipendistima je poručila: 

Za Fondaciju Hastor saznala sam slučajno putem interneta i sada sam stipendistica pune četiri godine. 
Zahvalnost koju osjećam prema fondaciji i ljudima koji su dio nje se ne može opisati riječima. Moja gla- 
vna poruka svim mladim ljudima jeste da ne odustaju! Možda zvuči kao otrcana fraza, ali zaista je tako. 
Nađite sebi izvor motivacije, vaš okidač za pokretanje i uspjeh će biti neizostavan. Jednog dana kada za 
sav taj trud dobijete papir za koji ste se toliko borili, milion neprospavanih noći, odricanja od prijatelja i 
svega ostalog pasti će u zaborav. Vjerujte mi i ostajte mi pozitivni!

Učeći o čovjekovom tijelu, zdravlju i vitalnosti 
Mahira se počela baviti fitnesom i to je postao 
njen glavni hobi kojem se rado vraća u slo-
bodno vrijeme. 



04

UČENICI GENERACIJE

Što se tiče slobodnog vremena, koje sam dosad mogla naći za 
sebe, najradije sam ga provodila čitajući. Bila sam i redovan član 
odbojkaškog kluba „As“ u Donjem Vakufu. Međutim, kada sam 
prestala trenirati odbojku, počela sam s individualnim treninzima 
u teretani. Ono što također volim jeste atletika.

Aldijana Kovačević 

Stipendistica Aldijana Kovačević porijeklom je iz Travnika, a odrasla je 
i živi u Donjem Vakufu, gdje je završila osnovnu školu, a potom i Mješo-
vitu srednju školu Donji Vakuf. Od naredne akademske godine pohađat 
će Prirodno-matematički fakultet u Sarajevu na Odsjeku za hemiju. 

Aldijana je istakla da su joj pored učenja i čitanja, sportske vannastavne 
aktivnosti bile način na koji ispunjava slobodno vrijeme:

Za Fondaciju je dodala: 

Za Fondaciju Hastor saznala sam od jednog poznanika te tako uputila zahtjev da postanem dio vaše 
priče. Neizmjerno sam zahvalna na podršci koju fondacija pruža ne samo meni nego i svim drugim sti-
pendistima. Kroz razna volontiranja u sklopu fondacije stekla sam dosta prijatelja i doživjela jako lijepa 
iskustva. Drago mi je da u našoj državi postoji upravo jedna ovakva zajednica kojoj je bitan napredak 
mladih i koja daje vjetar u leđa i vjeru u bolje sutra.

Sara Alihodžić

Sara Alihodžić maturantica je Mješovite srednje škole u Sanskom  
Mostu. 

Njeni hobiji su crtanje, slikanje i fotografisanje. Kroz školovanje je učestvo-
vala na takmičenjima iz vjeronauke, likovnog, hemije, historije i njemačkog 
jezika, a bila je i dijelom raznih sekcija kao što su ekološka, likovna i odbo-
jkaška sekcija. U slobodno vrijeme se bavi trčanjem i odbojkom, a pored 
toga voli svirati gitaru i čitati knjige. 

Veliku podršku mom školovanju je pružila upravo Fonda-
cija Hastor. Dobila sam motivaciju da postanem još bolja i 
uspješnija i da postignem sve svoje ciljeve. Sviđa mi se pro-
gram volontiranja jer se stipendisti mogu međusobno upo-
znati i sklopiti prijateljstva. Jako sam zahvalna Fondaciji 
Hastor za podršku i mogućnosti koju mi pružaju, a moja po-
ruka za nove stipendiste jeste da se trude da postanu najbo-
lja verzija sebe i da postignu sve ono što žele.

Slikanje je veliki dio mog života i to je 
nešto u čemu se najviše pronalazim, 
međutim zahtijeva mnogo vremena, 
ali se nadam da ću i ubuduće, pored 
fakultetskih obaveza, imati vremena 
i za to. 

Edna Đuliman 

Naša stipendistica Edna Đuliman je 
rođena u Bugojnu, gdje po završetku 
Srednje tehničke škole Bugojno, smjer 
Elektrotehničar računarstva i informa-
tike, upisuje Fakultet informacijskih 
tehnologija u Mostaru.

Navodi kako je već u osnovnoj školi 
znala čime se želi baviti i da je oduvijek 
imala sklonosti prema ovoj struci. Gaji 
ljubav prema geografiji, učenju o drugim 
zemljama, njihovim kulturama i stranim 
jezicima, a osim toga bavi se slikanjem i 
izrađivanjem tradicionalnog veza. 

Za Fondaciju je dodala:

Velika podrška u ovome svemu je bila Fondacija Hastor, čiji sam dio od šestog razreda os-
novne škole. Fondaciju je slučajno pronašla moja sestra te mi pomogla u slanju papira za 
prijavu. Ubrzo su se pokazale sve beneficije koje donosi Fondacija, najviše u smislu volontiran-
ja i kreativnih projekata koje smo izrađivali, te na taj način podstakli sve učenike stipendiste 
da se družimo i izmjenjujemo iskustva. Voljela bih se, u ime svih stipendista, trenutnih, bivših 
i budućih, zahvaliti Fondaciji Hastor na nesebičnoj podršci stipendistima. Smatram da Fon-
dacija predstavlja jednu veliku prekretnicu u životu svakog stipendiste, otvara vrata u bolju, 
sigurniju i ljepšu budućnost. Drago mi je što sam dio ove Fondacije i što je predstavljam u li-
jepom svjetlu.

05 Pripremile: Nejla Komar i Una Karabeg

STIPENDISTICA MJESECA

Mersiha ističe:

Kroz radionice koje održavam u svojoj volonterskoj grupi nastojim da učenicima prenesem što više znanja 
u što kraćem vremenskom periodu. S obzirom na to da znam kako je biti na njihovom mjestu te koliko su 
uplašeni u nastojanju da iznesu svoje mišljenje, na mojim sastancima ne postoji nešto što se zove po-
grešan odgovor. Nastojim da učenike što više uključim u razgovor pretvarajući svaku ozbiljnu temu u njima 
zanimljiv sadržaj, pa pokušavam koristiti što više različitih izvora pri pripremanju literature za sastanke te, 
shodno nivou svog znanja, nastojim pojasniti iste učenicima. 

Fondacija Hastor može se pohvaliti marljivim, ambicioznim i uspješnim stipendistima koji ostvaruju zapažene 
rezultate na polju obrazovanja, nauke, sporta i sl. Fondaciju čine mladi ljudi koji doprinose njenom radu, una-
pređujući ga svojim znanjem i vještinama. Upravo takve vrijednosti i predanost volonterskom angažmanu u 
okviru Fondacije Hastor iz mjeseca u mjesec stipendistima donose titulu stipendiste mjeseca. U nastavku čitajte 
o stipendistici koja je tu titulu ponijela u julu!

Mersiha Dudić, trenutno studentica treće godine Pri-
rodno-matematičkog fakulteta na Odsjeku za geografi-
ju, smjer turizma i zaštite životne sredine, stipendista je 
Fondacije Hastor već 9 godina. Dolazi iz malog naselja 
Osmače i tu završava osnovnu školu, a srednju medi-
cinsku školu u Srebrenici.

Ljubav prema balneologiji rodila se kada sam 
prvi put čula priče o ljekovitoj banji „Guber“ i nje-
nim čudotvornim moćima. Nisam ni slutila da ću, 
nekoliko godina nakon toga, baš ja postati jedna 
od osoba koju je banja „Guber“ izliječila.  

Tokom srednjoškolskog obrazovanja učestvovala je u 
brojnim humanitarnim akcijama (poput podjele obro-
ka iz Narodne kuhinje starijim i iznemoglim građanima) 
koje je sprovodila tokom boravka u Međunarodnom 
forumu solidarnosti „Emmaus“, odnosno internatskom 
smještajnom kompleksu u Potočarima. Pružala je po-
dršku ekološkim sekcijama koje su se sprovodile u sa-
radnji s Fondacijom Hastor i s drugim organizacijama iz 
Srebrenice i svijeta. Također, učestvovala je u kampo-
vima mira koji su se sprovodili u okviru projekata ame-
ričke vlade u Bosni i Hercegovini s kojima je putovala u 
Hrvatsku te upoznala mlade ljude s područja Balkana.  

Rekreativno se bavi trčanjem i jogom, a pored 
toga u slobodno vrijeme i crta, fotografiše priro- 
dne pejzaže i piše priče. Prethodne tri godine bila 
je mentor volonterskoj grupi osnovaca i srednjo- 
školaca u Srebrenici s još dvije stipendistice Fo- 
ndacije Hastor. 

Mersiha Dudić

Navodi kako se kroz školovanje trudila uvijek biti odli- 
čna učenica kako bi svoje roditelje učinila ponosnim. 
Nakon završetka srednje škole položila je državni ispit za 
diplomiranu medicinsku sestru uporedo s pohađanjem 
nastave na fakultetu. Mersiha se pri izboru fakulteta  
odlučila okrenuti svojoj drugoj strasti, geografiji, zbog 
velike ljubavi prema zdravstvenom turizmu i balneolo-
giji, odnosno nauci o banjama.  

Mersiha svaki od sastanaka nastoji potkrijepiti grafičkim prilozima, videozapisima i fotografijama u asocijaciji s te-
mom. Napominje i kako u toku sastanka ne forsira tešku terminologiju, a ako je i koristi, pored nje sve objašnjava 
najjednostavnijim riječima kako bi je i najmlađi stipendisti u potpunosti razumjeli.  

STIPENDISTICA MJESECA

Mersiha je opisala svoja osjećanja i zahvalnost koju osjeća prema Fondaciji:

Fondacija Hastor za mene studenticu i učenicu, ali i mentoricu grupe srednjoškolaca i osnovaca iz Sre-
brenice, predstavlja moj glas i moju hrabrost. Kada kažem moj glas, osvrćem se na onu djevojčicu koja 
nije smjela iznijeti svoje mišljenje, plašeći se osuda, a koja danas, zahvaljujući Fondaciji, društvenom an-
gažmanu i volontiranju, slobodno govori, predaje i podučava sa svojim skromnim nivoom znanja. Kada 
kažem hrabrost, mislim na sve smjele poduhvate koje sam učinila zahvaljujući podršci Fondacije. Fonda-
cija je učinila mnogo, ne samo za mene već i za moju porodicu. Olakšali su moje obrazovanje i ostvarenje 
mog primarnog cilja – da učinim roditelje ponosnim. Ono što najviše cijenim kada je Fondacija Hastor u 
pitanju nije ono materijalno već onaj duhovni aspekt pripadanja jednoj velikoj porodici koja nam pruža 
najveću podršku. 

Najveći uspjeh za mene jeste kada moji učenici sami postanu mentori i sve ono što učimo na sastancima 
(o bontonu, štednji vode, prvoj pomoći i slično) prenesu roditeljima, prijateljima i svima koje poznaju. 
Jedna informacija koja me posebno dirnula, a koju su mi prenijeli upravo mlađi stipendisti jeste da, po-
red njih samih, naše online sastanke sluša i većina njihovih roditelja. Samim tim, shvatam koliko je moja 
uloga mentora važna ne samo na našem sastanku nego i šire. Zbog toga nastojim da ne razočaram sve 
one koji vjeruju u mene. Shvatam koliko daleko danas doseže glas one nekadašnje djevojčice koja se 
plašila predstaviti se.  

Mersiha planira upisati master studij zdravstvenog turizma. Mi joj od srca zahvaljujemo na predanom radu i želimo 
iskazati svoj ponos što je dio naše porodice. Čestitamo joj na dosadašnjim uspjesima i želimo mnogo sreće u budu-
ćnosti! 



08

RAM - RUBRIKA AKTIVNIH MLADIH

RAM je, prema definiciji, radna memorija računara. U Bosni i Hercegovini „radna memorija“ su upravo proaktivni 
i marljivi mladi ljudi koji su svojim djelovanjem primjer društva koje naša država treba. Kroz ovu rubriku pred-
stavit ćemo aktivne i mlade stipendiste Fondacije Hastor koji pored volontiranja rade fenomenalne stvari i tako 
predstavljaju Fondaciju u najboljem svjetlu! 

Naša stipendistica Aleksandra Đukić iz Bijeljine trenutno studira 
žurnalistiku na Filozofskom fakultetu Univerziteta u Tuzli, gdje 
završava drugu godinu. Stipendistica Fondacije Hastor je od fe-
bruara ove godine i ne krije svoj ponos i sreću što je dio ove 
porodice. 

Od osnovne škole je trenirala odbojku, a kasnije je odlučila po-
lagati ispit za odbojkaškog sudiju, čiju funkciju i vrši još od 2016. 
godine, dok je zvanje republičkog odbojkaškog sudije stekla 
2019. godine. Odbojkaško suđenje joj je pomoglo da stekne sa-
mopouzdanje, da uvijek bude sigurna u svoje odluke te nastavi 
dalje i onda kada pogriješi. 

Iako je i prije fakulteta bila aktivna u neformalnom obrazova-
nju, fakultet i odabir žurnalistike su joj pokazali smjer u kojem 
će nastaviti svoju aktivističku priču. Od samog početka fakulteta 
je učestvovala u raznim panel diskusijama, radionicama i semi-
narima koji nisu vezani samo za novinarstvo nego i za građanski 
angažman, za ulogu mladih u borbi protiv korupcije, za ljudska 
i prava žena i mnoge druge oblasti koje su značajne za svako 
zdravo društvo. 

Oduvijek su me privlačile knjige i čitanje, a ljubav prema knjigama i danas zauzima posebno mjesto u 
mom srcu. S obzirom na to da sam uvijek čitala, pisanje mi je također išlo od ruke, pa su moji sastavi i 
eseji čitani pred cijelom školom, a neki su čak i osvojili nagrade na takmičenjima. 

Volontirala je nekoliko puta u vrtiću u Loparama, nakon čega je počela volontirati u redakciji Fondacije Hastor. Vo-
lontiranje u vrtiću joj je, navodi, bilo opuštajuće jer uživa u radu s djecom, međutim, volontiranje u redakciji Fondaci-
je Hastor joj je još draže jer radi upravo ono za što se školuje i što će raditi cijeli život.  

Na neki način, volontiranje u redakciji Fondacije Hastor za mene predstavlja jedan lijep uvod u moju 
buduću profesiju i ovo volontiranje mi otvara vrata u svijet novinarstva kojim ću se baviti. Kao što sam 
već rekla, volim pisati i pisanje članaka za redakciju mi predstavlja određeni vid emotivnog ispunjava-
nja jer uživam dok pišem skoro svaku riječ. 

Aleksandra Đukić

RAM - RUBRIKA AKTIVNIH MLADIH

Aktivnost na koju je najponosnija jeste pohađanje programa „Poticanje demokratskih vrijednosti i aktivnog građa- 
nstva među mladima“, koji organizuje nevladina organizacija „Humanity in Action“. „Poticanje demokratskih vrije- 
dnosti i aktivnog građanstva među mladima“ desetomjesečni je program koji za cilj ima obuku mladih aktivista, 
upoznavanje s demokratijom i ljudskim pravima, poticanje na upotrebu kritičkog razmišljanja o osjetljivim temama 
te izgradnju vještina komunikacije, prezentacije i istraživanja. 

Od decembra prošle do februara tekuće godine sprovodili 
su individualno istraživanje i pisanje policy briefa. Tema koju 
je ona istraživala je govor mržnje i nepostojanje zakona u Fe-
deraciji Bosne i Hercegovine kojim bi se isti regulisao. Naziv 
njene teme bio je „Regulisanje govora mržnje u Federaciji 
Bosne i Hercegovine“. Policy brief koji je Aleksandra napisa-
la poslan je u Parlament Bosne i Hercegovine. Smatra da je 
uzrokovala efekat koji će dovesti do poboljšanja stanja u či-
tavoj Bosni i Hercegovini. Trenutno u sklopu ovog programa 
radi projekat pod nazivom „Pozitivnije“, koji ima za cilj pro-
mociju međuljudskih odnosa u kriznim situacijama kao što 
je pandemija, podizanje svijesti o važnosti održavanja dobre 
komunikacije i međuljudskih odnosa te širenje dobre ene= 
rgije i pozitivnih ljudskih priča. Trenutno skupljaju priče pre-
ko Instagram, Facebook i Twitter profila „Pozitivnije“, a nakon 
toga će napraviti publikaciju u kojoj će s pozitivne strane po-
kazati povezanost ljudi u periodu pandemije.

U sklopu ovog raznolikog programa slušala je razna predavanja, a ni praktični dio nije bio zanemaren. Odmah na-
kon predavanja dobili su zadatak da na osnovu Zakona o slobodi pristupa informacijama pronađu neke društveno 
značajne podatke, što je Aleksandra i uradila. Zatim su imali debatne radionice u Sarajevu te je naša stipendistica 
na finalnoj debati proglašena za jednu od najboljih debatantica. 

Važno je da mladi budu aktivni u društvu jer će im to pomoći da izgrade sebe kao ličnost koja će stvari 
posmatrati iz više uglova i koja će svojim angažmanom doprinijeti poboljšanju sredine u kojoj žive. Mla-
di su budućnost svake države i jako je važno da ne budu pasivni posmatrači nego oni koji će aktivno 
učestvovati u mnogim društvenim aspektima. Društvena angažovanost ima višestruke koristi za sve jer 
nekada jedan naš glas može odjeknuti toliko glasno da svi drugi glasovi na trenutak utihnu. 

Svim stipendistima je poručila sljedeće: 

Ne plašite se da izađete iz zone komfora, jer je često strah ono što nas može sputavati na putu ka našoj 
sreći. Budite najbolja verzija sebe koja će motivisati druge i koja će biti uzor svima.

Aleksandra je primjer osobe koja je imala 
širok dijapazon mogućnosti prilikom biranja 
životnog zanimanja, ali je srcem birala ono 
u čemu će najviše uživati. Fondacija Hastor 
i volontiranje u redakciji samo su potvrdili 
ono što je i sama slutila, a to je da je u životu 
jako važno izabrati fakultet koji volite i želite 
kako biste vašu buduću profesiju i zanimanje 
mogli obavljati s ljubavlju i uživanjem.  

EDN Talent Grant je ustanovljen kroz saradnju Sarajevo Film Festi-
vala i Evropske dokumentarističke mreže u svrhu podrške talento-
vanim autorima dokumentarnog filma iz regije. 

Međunarodna konfederacija umjetničkih kina (CICAE) nagrađuje 
film u selekciji takmičarskog programa – igrani film. Nagrađeni film 
će dobiti posebnu podršku CICAE kada je u pitanju pomoć kod di- 
stribucije, prikazivanja filma i dopiranja do publike putem mreže od 
3.000 kina. 

ZANIMLJIVOSTI

Sarajevo 
Film 

Festival

EDN TALENT GRANT 

CICAE NAGRADA 

Film je umjetnost koja je promijenila dvadeseti vijek. O njegovoj popularnosti danas je teško govoriti 
jer ova vrsta umjetnosti ima poseban utjecaj na kulturu pojedinih naroda.

U Evropi (u pojedinim državama poput Francuske, Njemačke, Nizozemske...) održavaju se filmski festivali čijim crve-
nim tepisima prolaze mnogobrojni poznati filmski glumci. U našoj zemlji također se održava jedan ovakav festival – 
Sarajevo Film Festival, svake godine u augustu. Prvi put je održan 1995. godine, a samo dvije godine kasnije dobio je 
međunarodni karakter s posebnim fokusom na regiju Jugoistočne Evrope (Albanija, Armenija, Austrija, Azerbejdžan, 
Bosna i Hercegovina, Bugarska, Hrvatska, Kipar, Grčka, Gruzija, Mađarska, Kosovo, Makedonija, Malta, Moldavija, 
Crna Gora, Rumunija, Srbija, Slovenija i Turska). Zahvaljujući ovom festivalu, filmovi, talenti i budući projekti iz regije 
dospijevaju u centar pažnje međunarodne filmske javnosti. Zanimljivo je da je na ovom Festivalu prikazan kratkome-
tražni film „SPIT“ u kojem je učestvovala i Adela Petrović, stipendistica Fondacije Hastor. U okviru ovog festivala do-
djeljuje se nagrada Počasno srce Sarajeva, a dodjeljuje se u znak priznanja za izuzetan doprinos filmskoj umjetnosti.  

Kada je riječ o takmičarskom programu, nagrade se dodjeljuju za igrani i dokumentarni film. U okviru igranog filma 
dodjeljuju se nagrade za najboljeg reditelja ili rediteljicu, glumca i glumicu. 

Takmičarski program dokumentarnog filma obilježen je nagradom Srce Sarajeva za najbolji dokumentarni film. 
Također, dodjeljuje se i Nagrada za ljudska prava te Specijalna nagrada žirija. U okviru takmičarskog programa za 
kratki film dodjeljuje se Srce Sarajeva za najbolji kratki film. U program takmičenja uključen je i studentski film, a za 
najbolji takav također se dodjeljuje nagrada Srce Sarajeva. Festival je obilježen i drugim tzv. partnerskim nagrada-
ma, a one su: 

Nagradu dodjeljuje Cineuropa portal posvećen evropskoj kine-
matografiji i njenim stvaraocima i to filmu koji, osim što neosporno 
posjeduje umjetničke kvalitete, promoviše i ideje evropskog dijalo-
ga i integracije. Vrijednost nagrade iznosi 5.000 €. 

CINEUROPA NAGRADA 

Ove godine Festival traje u periodu od 13. do 21. augusta. Ukoliko volite posjećivati ovakve događaje, posjetite SFF 
i ispratite poznate ličnosti na crvenom tepihu, ali i njihove nagrade. 

O ovom festivalu više pogledajte na službenoj stranici www.sff.ba. 
Pripremila: Fatima Gazić11



Shvatite šta vas čini nesigurnima

Mnogo ljudi nije spremno suočiti se s onim što ih plaši i prihvatiti svoje nesigurnosti i zbog toga izbje-
gavaju najvažniji faktor koji im može pomoći da se osjećaju bolje – shvatiti uzrok nesigurnosti. Neka od 
brojnih pitanja koja trebate postaviti sebi su: Kada se osjećam nesigurno? Zašto sam nesiguran/na? 
Kada sam počeo/la biti nesiguran/na u vezi s…? Zapamtite, svaka nesigurnost koja vas otvoreno spre-
čava da napredujete ima jasan i realan razlog koji ne mora nužno razumjeti niko osim vas samih. Ukoliko 
postoji logičan uzrok, postoji i logično rješenje. Obično je uzrok vezan za neku traumu iz prošlosti s ko-
jom se ili niste ili ne želite suočiti. Pokušajte napisati na papir uzrok vaše nesigurnosti. Ne zaboravite ono 
najvažnije – budite iskreni prema sebi, to je jedini način da riješite problem nesigurnosti. 

BUDIMO KONKURENTNI(JI)!

U 21. vijeku nije dovoljno imati odličan uspjeh u obrazovnom procesu da bi se osoba učinila atrakti- 
vnom na međunarodnom nivou, nivou studija ili zaposlenja. Nerijetko se može vidjeti i čuti da su mladi 
ljudi koji su skoro diplomirali ili magistrirali nezaposleni, a da su pritom slali svoje biografije (Curriculum 
Vitae) na nekoliko objavljenih konkursa. Sve manje mladih zna da pravilno koristi online resurse kojima 
raspolažu (npr. pravilno korištenje e-maila). Ova rubrika ima za cilj edukacije, seminare, programe ra- 
zmjena, ali i pokazati na koji to način studenti na međunarodnom nivou rade na vlastitom unapređenju. 

U modernom svijetu 21. vijeka, kada se o dešavanjima s druge 
strane naše planete možemo informisati u samo nekoliko seku- 
ndi, nikada kao društvo nismo bili više izloženi različitim utjecajima 
koji, svjesno ili nesvjesno, postavljaju društveno prihvatljive ili ne-
prihvatljive standarde u svim sferama života. Na društvenim mre-
žama vidimo na desetine hiljada fotografija i objava koje nam dire- 
ktno i indirektno govore na koji način je prihvatljivo da se ponaša-
mo, kakva odjeća je u trendu, koji izbor studija je ispravan te šta 
je to tzv. savršenstvo kojem treba težiti. Pritisak modernog doba 
uveliko povećava osjećaj nesigurnosti kod mlađih generacija te ih 
sprečava da budu najbolje verzije sebe. Nesigurnost vas može ko-
štati odnosa s ljudima ili karijere, ali i napraviti nijansu razlike koja 
će drugom kandidatu donijeti radno mjesto za koje ste se potrudi-
li. Samopouzdanje – baš kao i svaka druga karakteristika koja vas  
izdvaja u masi – je ono što će vas učiniti konkurentnijim pri aplici-
ranju na posao ili neku drugu vama važnu životnu priliku. U nasta- 
vku možete pročitati neke od savjeta koji vam mogu pomoći da se  
izborite s vlastitom nesigurnošću i pretvorite je u vaš najvažniji 
adut – samopouzdanje.  

Kako se riješiti nesigurnosti?

BUDIMO KONKURENTNI(JI)!

Radite na sebi i na poljima u kojima briljirate

Jako je važno da se, dok radite na nesigurnostima, posvetite i radu na stvarima koje volite i koje vas  
ispunjavaju. Zapravo, to je najbolji način da primijetite promjene. Zašto? Kada radimo stvari u kojima smo 
dobri (akademski napredak, takmičenje, neki hobi – sport, gluma, ples, sviranje instrumenta…) osjećamo 
se bolje i više vjerujemo u sebe. Stoga, ako znate da se osjećate nesigurno zbog nekog vama pozna-
tog razloga, sama činjenica da sebi dokazujete da ste izvrsni u nečemu će učiniti da se osjećate bolje. 
Svakako trebate imati na umu da niko nije savršen te da je možda upravo vaša nesigurnost ono što vas 
izdvaja u masi i čini drugačijima. Možda se osjećate nesigurno zato što npr. ne znate igrati odbojku, ali 
ste s druge strane odlični u pjevanju i na horskim probama dobijate pohvale. Niko ne može briljirati u 
svakom polju, ali svi možemo prihvatiti da je uredu ne biti najbolji u svemu.  

Niste sami u svojoj nesigurnosti

Svi su, željeli to priznati ili ne, nesigurni iz njima poznatih razloga. Ono što vas muči (visina i činjenica da 
se osjećate jako neugodno zato što ste niži od kolega i prijatelja) vjerovatno muči i drugu osobu (npr. 
osoba koja je jako visoka ima osjećaj nesigurnosti zbog toga što misli da konstantno odskače od mase i 
želi imati baš vašu visinu – koja vas čini nesigurnima – da se uklopi u masu, baš kao što vi mislite da bi koji 
centimetar više uradio za vas). Visina nije jedini primjer o kojem se može diskutovati. Jedan od primjera 
svakako jeste oblik i boja kose ili materijalni status pojedinca. Izvori vaših nesigurnosti su obično stvari 
koje ne želite sami sebi priznati, ali morate biti hrabri i učiniti to za vaše dobro. Društvene mreže ne poka-
zuju realnu sliku života i svijeta i sasvim je uredu ako ne izgledate kao neka poznata ličnost (pjevač/ica 
ili pak glumac/ica) jer trebate izgledati upravo kao vi sami! Možda ta ličnost ima broj kilograma koji ste 
vi oduvijek željeli, ali baš kao i vas i tu osobu muči neka nesigurnost. Kada god se osjećate nesigurno u 
vlastitoj koži, shvatite da i osoba s druge strane vjerovatno ima neku svoju nesigurnost na kojoj radi baš 
kao što i vi radite na svojoj. 

Okružite se ljudima koji čine da se osjećate dobro 

Iako je ovo naizgled jako bezazlen savjet, upravo ovo je jedan od najvažnijih koraka koji će napraviti 
ogromnu razliku u vašem životu, naročito kada je riječ o vlastitim nesigurnostima. Nekada nismo (ili ne 
želimo biti) svjesni utjecaja okoline na nas, naše izbore, ali i naše osjećaje. Nerijetko se dešava da ljudi 
koji su nam jako bliski pokazuju svoju ljubomoru na stvari u kojima smo mi bolji od njih (Sjećate se pre- 
thodnog koraka? Da, i ta osoba je nesigurna!), indirektno narušavajući naše samopouzdanje kroz svoje 
komentare. Osobe koje vam nisu podrška na vašim životnim putevima, s kojima ne možete otvoreno 
razgovarati i koje ne čine da se nakon provedenog vremena s njima osjećate dobro ili bolje ne trebaju 
biti dio vašeg života. Iako društvene mreže doprinose razvoju nesigurnosti, to često rade i osobe koje su 
u našem životu, zbog toga pažljivo birajte prijatelje i ljude koje ćete pustiti u vaše živote. Pravi prijatelji 
i partneri će uvijek biti lijek za vaše nesigurnosti i biti vaš vjetar u leđa kada vam ponestane motivacije. 

Samuel Johnson, engleski pisac iz XVIII stoljeća, o samopouzdanju je rekao: „Samopouzdanje je prvi 
uslov za velike poduhvate”. Stoga, radite na sebi i svojim nesigurnostima, vjerujte u sebe i nastavite 
graditi svoj život i činiti fenomenalne stvari uz barem jednu nesigurnost manje uz pomoć naših savjeta. 

Pripremila: Una Karabeg13



PISMO MJESECA

POETSKI KUTAK

Rijeka života 

Eh, da sam rijeka, da tečem  
Da prkosim svojim slapovima 
Da zemlju pojim i one što vide 
Odraz svoj u mojim virovima 

Ja ne marim za kamen niti obalu 
Idem tamo gdje me nosi biće moje 
I kad kiša pada i muti mene 
Ja joj pokažem težnje svoje  

Od Izvora da tečem, kroz gradove  
Da putujem, da pojim, da bistrim  
Da ljudi gledaju moje slapove  
Da Božiji emanet čistine ispunim 

Ja idem, tečem, samo ja znam  
Kud treba ići, gdje pripadam 
Poduči me Izvor od kojeg potekoh 
I kojeg u cijelom putu zatekoh 

I kad stignem do Božijeg plavetnila 
Ne plašim se tog mavi rumenila 
Jer je ono kao i biće moje  
Pa mu predajem sve kapi svoje 

I tada ja sam dio tih silnih kapi  
A duša moja iz pokornosti zavapi 
„Dug li je taj put“ 

Fatima Gazić

Naslovnica 
Belma Gutlić, "Trešnja", 

ulje na platnu

